
Predgovor 

 

Razvoj strukturnih poslovnih statistika otpočeo je kroz projekte pomoći statističkom sistemu Bosne i 
Hercegovine sa ciljem osposobljavanja osoblja za provođenje Pilot istraživanja u 2010. godini sa 2009. 
kao referentnom godinom, kao priprema za redovno provođenje strukturnih poslovnih istraživanja i 
proizvodnja statistika (varijabli i indikatora) prema EU Uredbi 295/2008. Potpuna implementacija 
strukturnih poslovnih statistika odvijati će se kontinuirano i postepeno kroz projekte pomoći 
statističkom sistemu Bosne i Hercegovine. 
 
Agencija za statistiku Bosne i Hercegovine u skladu sa Planom aktivnosti za 2012. godinu po prvi put 
objavljuje Bilten o godišnjim strukturno poslovnim statistikama (SPS) za veći dio privrede Bosne i 
Hercegovine.  
 
Bilten sadrži osnovne strukturne varijable i indikatore koji su urađeni na osnovu podataka „Godišnjeg 
strukturnog poslovnog statističkog istraživanja za preduzeća - SPS“ koje su zajednički provele 
statističke institucije u Bosni i Hercegovini (Agencija za statistiku BiH, Federalni zavod za statistiku 
FBiH i Republički zavod za statistiku RS-a) i koji su u potpunosti u skladu sa važećim standardima EU u 
ovoj oblasti statistike (EU Uredba 295/2008), kao i u skladu sa EU klasifikacijom ekonomskih 
aktivnosti NACE Rev 2. 
 
Bilten se sastoji od dva dijela. U prvom dijelu data su osnovna metodološka objašnjenja  sa 
definicijama varijabli i indikatora kako bi se omogućilo pravilno i lakše korištenje prikazanih 
podataka. Drugi dio sadrži tabele sa podacima za 2010. godinu i grafičke prikaze.  
 
Važno je napomenuti da se statistički podaci objavljeni u ovom biltenu ne mogu upoređivati s 
podacima o strukturi i poslovanju koji su prikupljeni i/ili obrađeni na osnovi metodologija koje imaju 
drugačiji pristup i/ili ne primjenjuju iste koncepte i definicije. 
 
Zahvaljujemo se Federalnom zavodu za statistiku FBiH, Republičkom zavodu za statistiku RS-a i 
Podružnici Brčko distrikt BiH na dobroj saradnji u svim fazama istraživanja, kao i uloženim naporima 
na provođenju strukturno poslovnog istraživanja, kontrolama, uređivanju podataka, analizi rezultata 
itd.  

 

 

 Sarajevo, septembar 2012.                                                                                                                                 Direktor 

                                                                                                                                                Zdenko Milinović 

UVOD 
 
Strukturna poslovna istraživanja imaju za cilj prikupljanje, obradu i publikovanje statističkih podataka 
o strukturi, konkurentnosti i karakteristikama rada poslovnih subjekata i njihovih poslovnih rezultata 
na različitim nivoima grupisanja po djelatnostima.  
 
Statistika strukturnih poslovnih istraživanja predstavlja opći okvir za prikupljanje podataka svih 
aktivnih tržišnih jedinica (preduzeća i preduzetnika). Na osnovu tih istraživanja se proizvode 
pokazatelji za referentnu godinu i pokazuju promjene u odnosu na prethodne godine. Većina varijabli 
se iskazuje vrijednosno po tekućim cijenama i stoga se i indeksi promjena odnose na promjene u 
vrijednosti.  
 
Podaci prikupljeni istraživanjima strukturnih poslovnih statistika koriste se za analizu strukture 
poslovnih subjekata po djelatnostima (vrijednost proizvodnje, dodana vrijednost, zaposlenost itd.), 
analizu faktora korištenih u procesu proizvodnje (broj zaposlenih, sredstva zaposlenih, investicije itd.), 
analizu nacionalnog i regionalnog razvoja. Također, podaci strukturnih poslovnih statistika koriste se i 
kao inputi za procjene nacionalnih računa i za obračun pondera za kratkoročne statistike.  
 
Sadržaj strukturnih poslovnih statistika (SPS) u Evropskoj zajednici propisan je osnovnom EU SBS 
Uredbom 295/2008 i Uredbama za implementaciju 250/2009, 251/2009 i 275/2010. 
 
Statistike koje se proizvode prema ovoj regulativi su grupisane u slijedeće module: 
 

- Opći modul za godišnje strukturne statistike definisan je Aneksom I. Ovim modulom 
uspostavljen je opći okvir za sve tržišne djelatnosti, a kojim su definisane uslužne djelatnosti za 
koje nije dat detaljan modul,  

- Detaljni modul za strukturnu statistiku industrije definisan je Aneksom II, 
- Detaljni modul za strukturnu statistiku trgovine definisan je Aneksom III, 
- Detaljni modul za strukturnu statistiku građevinarstva definisan je Aneksom IV, 
- Detaljni modul za strukturnu statistiku osiguranja definisan je Aneksom V, 
- Detaljni modul za statistiku kreditnih institucija definisan je Aneksom VI, 
- Detaljni modul za statistiku penzionih fondova definisan je Aneksom VII, 
- Detaljni modul za statistiku poslovnih usluga definisan je Aneksom VIII i  
- Detaljni modul za strukturnu statistiku poslovne demografije definisan je Aneksom IX. 

 
Za svaki modul propisane su godišnje, višegodišnje i regionalne serije podataka. Uz to su za modul II i 
IV propisane serije podataka koje se trebaju proizvoditi za jedinice prema vrsti djelatnosti (KAU 
varijable). 
 
Prvo redovno statističko istraživanje strukturnih poslovnih statistika u Bosni i Hercegovini, sa 
preduzećem kao jedinicom posmatranja, provedeno je sa ciljem proizvodnje godišnjih serija podataka 
za preduzeća za prva četiri Aneksa iz EU Uredbe 295/2008. Ovim istraživanjem nisu obuhvaćene sve 
uslužne djelatnosti koje su propisane Aneksom I EU Uredbe 295/2008. Obuhvaćene su slijedeće 
djelatnosti: H – Prijevoz i skladištenje, I – Djelatnosti pružanja smještaja, te pripreme i usluživanja 
hrane (Hotelijerstvo i Ugostiteljstvo) i L – Poslovanje nekretninama.  
 
Dalji razvoj strukturnih poslovnih statistika bazirati će se na potpunoj implementaciji prva četiri 
Aneksa, što znači proizvodnju godišnjih i višegodišnjih serija podataka za preduzeća, regionalnih serija 
podataka, kao i varijabli za jedinice po vrsti djelatnosti (KAU varijable), uključivanja preduzetnika i 
razvoju istraživanja za ostale Anekse iz EU Uredbe (Aneksi V do IX).  

METODOLOŠKA OBJAŠNJENJA 
 
Pravni osnov 
 
Pravni osnov za provođenje strukturnih poslovnih istraživanja su Statistički program Bosne i 
Hercegovine za period od 2009. do 2012. godine, Godišnji plan rada Agencije za statistiku koji je 
donešen na osnovu Zakona o statistici BiH (“Službeni glasnik BiH” br. 26/04 i 42/04), kao i programi i 
planovi entitetskih zavoda koji su usaglašeni sa Četverogodišnjim programom i Godišnjim planom 
rada Agencije za statistiku Bosne i Hercegovine. U Evropskoj zajednici strukturne poslovne statistike 
regulisane su osnovnom EU SBS Uredbom 295/2008 i Uredbama za implementaciju 250/2009, 
251/2009 i 275/2010. 
  
Cilj istraživanja  
 
Cilj istraživanja o strukturnim statistikama preduzeća je praćenje poslovanja tržišnih proizvođača i 
osiguravanje podataka u skladu sa evropskim standardima SPS-a. Podaci prikupljeni istraživanjima 
strukturnih poslovnih statistika koriste se za analizu strukture poslovnih subjekata po djelatnostima 
(vrijednost proizvodnje, dodana vrijednost, zaposlenost itd.), analizu faktora korištenih u procesu 
proizvodnje (broj zaposlenih, sredstva zaposlenih, investicije itd.), analizu nacionalnog i regionalnog 
razvoja. Također, podaci strukturnih poslovnih statistika predstavljaju značajne inpute za procjene 
nacionalnih računa i obračun pondera za izračunavanje indeksa u kratkoročnim statistikama. 
 
Obuhvat  
 
Istraživanjem su obuhvaćena aktivna preduzeća iz Statističkog poslovnog registra (SPR-a) koji vodi i 
održava Agencija za statistiku BiH u saradnji sa Federalnim zavodom za statistiku FBiH, Republičkim 
zavodom za statistiku RS-a i podružnicom Agencije za statistiku BiH u Brčko distriktu BiH. 
 
U ovom Biltenu obuhvaćena su aktivna preduzeća koja su, prema glavnoj djelatnosti, svrstana u 
slijedeća područja djelatnosti: B – Vađenje ruda i kamena, C – Prerađivačka industrija, D – Proizvodnja 
i snabdijevanje električnom energijom, plinom, parom i klimatizacija, E – Snabdijevanje vodom; 
uklanjanje otpadnih voda, upravljanje otpadom, te djelatnosti sanacije okoliša, F - Građevinarstvo, G – 
Trgovina na veliko i na malo; popravak motornih vozila i motocikala, H – Prijevoz i skladištenje, I –  
Djelatnosti pružanja smještaja, te pripreme i usluživanja hrane (Hotelijerstvo i Ugostiteljstvo) i L – 
Poslovanje nekretninama.  
Obuhvaćene djelatnosti predstavljaju oko 85% populacije preduzeća poslovne ekonomije.  
 
Istraživanjem su obuhvaćena preduzeća, ali ne i preduzetnici. 
 
Dalji razvoj strukturnih poslovnih statistika ići će u pravcu proširenja obuhvata na sve jedinice koje se 
bave tržišnom proizvodnjom iz svih djelatnosti poslovne ekonomije koje se traže EU Uredbom, 
uključujući i preduzetnike. 
 
Izvori i metode prikupljanja podataka  
 
Podaci za kompilaciju SPS varijabli i indikatora su prikupljeni statističkim istraživanjem „Godišnje 
strukturno poslovno statističko istraživanje za preduzeća“.  
Korištena je kombinovana metoda uzorka i punog obuhvata. Metoda punog obuhvata korištena je za 
preduzeća sa 20 i više zaposlenih, a metoda uzorka za preduzeća sa manje od 20 zaposlenih. 
Okvir za izbor uzorka napravljen je na osnovu podataka SPR-a sa stanjem 31.12.2010.godine. Redovno 
istraživanje za 2010. godinu obuhvaća djelatnosti koje su pokrivene Aneksima I, II, III i IV Uredbe 
295/2008. Aneksom I nisu obuhvaćene sve djelatnosti prema Uredbi već samo djelatnosti H - Prijevoz 
i skladištenje, I - Djelatnosti pružanja smještaja, te pripreme i usluživanja hrane (Hotelijerstvo i 
Ugostiteljstvo) i L - Poslovanje nekretninama. Stratifikacija ciljne populacije ovog istraživanja je 

izvršena u skladu sa entitetom kojem preduzeće pripada, klasom preduzeća u odnosu na broj 
zaposlenih osoba i djelatnosti preduzeća na slijedećim nivoima: 
 

� Područje B  „Vađenje ruda i kamena“ – Nivo oblasti (2 cifre KD BiH 2010)  
� Područje C „Prerađivačka industrija“ – Nivo oblasti (2 cifre KD BiH 2010)  
� Područje D  „Proizvodnja i snabdijevanje električnom energijom, plinom parom i 

klimatizacija“ -  Nivo grane (3 cifre KD BiH 2010)  
� Područje E „Snabdijevanje vodom; uklanjanje otpadnih voda, upravljanje otpadom, te 

djelatnosti sanacije okoliša“- Nivo oblasti (2 cifre KD BiH 2010)  
� Područje F „Građevinarstvo“  - Nivo oblasti  (2 cifre KD BiH 2010) 
� Područje G „Trgovina na veliko i na malo; popravak motornih vozila i motocikala“ – Nivo 

oblasti  (2 cifre KD BiH 2010) 
� Područje H „Prijevoz i  skladištenje“ -  Nivo oblasti (2 cifre KD BiH 2010)  
� Područje I  „Djelatnosti pružanja smještaja, te pripreme i usluživanja hrane (Hotelijerstvo i 

Ugostiteljstvo)“ –  Nivo oblasti (2 cifre KD BiH 2010)  
� Područje L „Poslovanje nekretninama“ – Nivo grane (3 cifre KD BiH 2010)  

 
Stratifikacija okvira za SPS istraživanje za referentnu 2010. vršena je prema slijedećim klasama 
zaposlenih: 
 

1. I klasa 0 – 19 zaposlenih osoba 
2. II klasa 20 – 49 zaposlenih osoba 
3. III klasa 50 i više zaposlenih osoba. 

 
U Bosni i Hercegovini broj jedinica u okviru za uzorak iznosio je 21 848. Iz ovog okvira izvučen je 
uzorak od 10 456 jedinica za BiH, od čega za Federaciju BiH 6324 jedinice, za Republiku Srpsku 3635 
jedinica i 497 jedinica za Brčko distrikt BiH. 
Okvir i uzorak po područjima djelatnosti i klasama zaposlenih dati su u slijedećoj tabeli. 
 

Okvir i uzorak po područjima djelatnosti i klasama zaposlenih u BiH za 2010. Godinu 
 

 
 
 

Područje 

 
Broj jedinica u okviru 

 

 
Broj jedinica u uzorku 

 
Klasa zaposlenih 

 
Klasa zaposlenih 

  
I 

 
II 

 
III 

 
Ukupno 

 
I 

 
II 

 
III 

 
Ukupno 

B 134 29 24 187 104 29 24 157 

C 3689 591 471 4751 1936 591 471 2998 

D 39 9 24 72 38 9 24 71 

E 169 72 72 313 138 72 72 282 

F 1803 302 174 2279 578 302 174 1054 

G 10333 643 290 11266 3604 643 290 4537 

H 1821 109 59 1989 611 109 59 779 

I 629 54 26 709 273 54 26 353 

L 255 14 13 282 198 14 13 225 

Ukupno 18872 1823 1153 21848 7480 1823 1153 10456 

Ukupna stopa odgovora za sve djelatnosti i klase zaposlenih u Bosni i Hercegovini iznosila je 63,8%, u 
Federaciji BiH 59,3%, u Republici Srpskoj 72,7% i u Brčko distriktu BiH 55,5%. 
Entitetski zavodi i Brčko distrikt BiH organizovali su i provodili istraživanje na terenu, svako na svom 
području. Štampanje instrumentarija (upitnici, uputstva i pisma), distribucija izvještajnim jedinicama, 
prikupljanje, urgencije, kontrola i unos, uređivanje mikro podataka i procjene totala urađeni su u 
entitetskim zavodima, a za Brčko distrikt BiH uradila je Agencija za statistiku BiH.  
 
Jedinice posmatranja 
 
Nekoliko različitih vrsta statističkih jedinica koristi se za provođenje SPS istraživanja. Najveći broj SPS 
podataka odnosi se na „preduzeće“ kao statističku jedinicu. Za izračunavanje regionalnih podataka 
koristi se lokalna jedinica, a za izračunavanje KAU varijabli koristi se jedinica po vrsti djelatnosti.  
 
Jedinice posmatranja u ovom istraživanju su preduzeća koja obavljaju djelatnost na ekonomskom 
području Bosne i Hercegovine, a razvrstana su u područja djelatnosti koja su navedena u prethodnoj 
tabeli. Svakom preduzeću dodjeljuje se jedna šifra Klasifikacije djelatnosti BiH prema glavnoj 
djelatnosti koju obavlja. Glavnu djelatnost preduzeća utvrđuje i ažurira Statistički poslovni registar. 
Kriteriji za određivanje glavne djelatnosti je udio prihoda ili broja zaposlenih u ukupnom prihodu ili 
ukupnom broju zaposlenih preduzeća.  
 
Međutim, statistički podaci za preduzeće odnose se na sve aktivnosti provedene od strane tog 
preduzeća, uključujući i njegove dopunske aktivnosti. 
Podaci objavljeni u ovom Biltenu odnose se na preduzeće i grupisani su po slijedećim klasama 
zaposlenih: 
 

- Mala preduzeća (0 do 49 zaposlenih), 
- Srednja preduzeća (50 do 249 zaposlenih) i  
- Velika preduzeća (250 i više zaposlenih).  

Klasifikacije 
 
Za provođenje istraživanja strukturnih poslovnih statistika korištena je Klasifikacija djelatnosti Bosne 
i Hercegovine 2010 - KD BiH 2010 (EU NACE-Rev 2), prema kojoj se i objavljuju podaci u ovom Biltenu.  
 
U zemljama EU SPS statistički podaci se prikupljaju i obrađuju isprekidano po statističkim regijama. 
Kako u BiH još nije uvedena klasifikacija regija u skladu sa EU NUTS klasifikacijom, podaci se prikazuju 
samo prema administrativnoj podjeli, tj. za BiH, entitete i BDBiH. 
 
Određeni SPS pokazatelji prikazuju se i po grupama proizvoda na bazi KPPD BiH 2010 (EU CPA 2008).  
 
Definicije varijabli i indikatora 
 
Varijable 
 
Broj preduzeća 
 
Broj preduzeća obuhvata sva preduzeća koja se bave tržišnom proizvodnjom i koja su registrovana u 
poslovnom registru u populaciju koja je predmet posmatranja. Ovaj broj se koriguje za greške, 
posebno greške okvira uzorka. Uključuju se samo aktivne jedinice, preduzeća koja su ostvarila promet 
ili imaju zaposlene u bilo kojem vremenskom periodu tokom referentne godine. Isključuju se sve 
privremeno neaktivne (uspavane) ili stvarno neaktivne jedinice. 
 
Broj zaposlenih osoba 
 
Broj zaposlenih osoba definiše se kao ukupan broj osoba koje rade u jedinici posmatranja (uključujući 
vlasnike koji rade, partnere koji redovno rade u jedinici, i neplaćene članove porodice koji redovno 

rade u jedinici), kao i osobe koje rade izvan jedinice kojoj pripadaju i koja ih plaća (npr. trgovački 
predstavnici, dostavljači, timovi za popravke i održavanje). Podatak uključuje osoblje odsutno kraći 
vremenski period (npr. bolovanje, plaćeno odsustvo ili vanredno odsustvo), i također osoblje u 
štrajku, ali ne osoblje odsutno na neodređeni period. Također, uključuju se radnici sa skraćenim 
radnim vremenom koji se takvim smatraju u skladu sa zakonom i koji su na platnom spisku, kao i 
sezonski radnici, pripravnici i radnici koji rade kod kuće, a na platnom su spisku jedinice posmatranja. 
Kategorija neplaćeni članovi porodice odnosi se na osobe koje žive sa vlasnikom jedinice posmatranja 
i rade regularno za tu jedinicu, ali nemaju ugovor o usluzi i ne primaju fiksni iznos plaće za rad koji 
obavljaju. Broj zaposlenih osoba isključuje radnu snagu angažiranu putem agencija za zapošljavanje ili 
posredovanje u zapošljavanju. 
 
Broj zaposlenika 
 
Broj zaposlenika uključuje osobe koje rade za poslodavca i koje imaju ugovor o zaposlenju i primaju 
naknadu u formi plaće, naknade, honorara, nagrada, plaćanja po komadu ili plaću u naturi. Ova 
kategorija uključuje radnike sa skraćenim radnim vremenom, sezonske radnike, osobe u štrajku ili na 
kratkoročnom odsustvu, ali isključuje osobe na dugoročnom odsustvu. Broj zaposlenika ne uključuje 
volontere. 
 
Promet  
 
Promet obuhvata obračunate prihode od prodaje proizvoda, roba i usluga od strane izvještajne 
jedinice trećim stranama tokom referentnog perioda. Ostvareni promet uključuje sve carine i poreze 
na dobra i usluge fakturisane od strane jedinice sa izuzetkom poreza na dodanu vrijednost (PDV) i svih 
poreza tog tipa. Ostvareni promet, također, uključuje sve druge troškove (transport, pakovanje, itd.) 
proslijeđene na kupca, čak i ako su ovi troškovi posebno iskazani u fakturama.  
Dobra proizvedena za vlastitu finalnu potrošnju ili investicije ne uključuju se u ostvareni promet. 
Umanjenja cijena, rabati i diskonti, kao i vrijednost povratne ambalaže ne uključuju se u ovu stavku. 
Prihodi koji su u računima preduzeća klasifikovani kao drugi operativni prihodi, finansijski dohodak i 
vanredni dohoci i prihodi od upotrebe imovine preduzeća od strane trećih osoba (koji donosi kamate, 
autorske honorare, dividende i druge dohotke) se ne uključuju u ostvareni promet. Operativne 
subvencije primljene od vladinih institucija, također su isključene. 
 
Vrijednost proizvodnje 
 
Vrijednost proizvodnje mjeri vrijednost stvarno proizvedenih dobara i usluga od strane preduzeća, 
jedinice posmatranja. Vrijednost proizvodnje se definiše kao: ostvareni promet ili prihod od prodaje 
dobara i isporuka usluga; plus ili minus promjene na zalihama gotovih proizvoda i proizvodnje u toku; 
minus nabavke dobara i usluga za preprodaju (samo za dobra i usluge prodate tokom izvještajnog 
perioda); plus kapitalizovana proizvodnja; plus drugi operativni prihodi (uključujući subvencije na 
proizvode i proizvodnju). Prihodi i rashodi klasifikovani kao finansijski ili kao prihodi u obliku kamata 
i dividendi u računima preduzeća isključuju se iz vrijednosti proizvodnje. Kapitalizovana proizvodnja 
uključuje proizvodnju za vlastiti račun svih dobara koja su zadržana od strane njihovih proizvođača 
kao ostvarene investicije. Ovo uključuje proizvodnju fiksne materijalne imovine (građevina, itd.) kao i 
proizvodnju nematerijalne imovine (razvoj softvera, itd.). Kako je kapitalizovana proizvodnja 
neprodata proizvodnja ona se vrednuje po troškovima proizvodnje. Ova proizvedena kapitalna dobra 
se uključuju i u stavku investicija. 
 
Dodana vrijednost po faktorskim troškovima 
 
Dodana vrijednost po faktorskim troškovima je bruto dohodak iz poslovnih aktivnosti nakon njegovog 
prilagođavanja za operativne subvencije i indirektne poreze. Dodana vrijednost prema faktorskim 
troškovima se izračunava iz ostvarenog prometa, plus kapitalizovana proizvodnja, plus drugi 
operativni dohodak, plus ili minus promjene na zalihama, minus nabavka dobara i usluga, minus drugi 
porezi na proizvode koji su vezani za promet ali nisu odbitni, minus carine i porezi vezani za 
proizvodnju. Carine i porezi vezani za proizvodnju su obavezna, nepovratna plaćanja, u kešu ili naturi 

koji su nametnuti od strane vlade, u vezi sa proizvodnjom i uvozom dobara i usluga, zapošljavanjem 
radne snage, vlasništvom ili upotrebom zemljišta, zgrada ili druge imovine korištenih u procesu 
proizvodnje, nezavisno od količine ili vrijednosti proizvedenih ili prodatih dobara i usluga.  
 
Troškovi zaposlenika 
 
Troškovi zaposlenika su ukupne nadoknade, u kešu ili naturi, plaćene od strane poslodavca 
zaposleniku (redovnim ili privremenim zaposlenicima, kao i radnicima koji rade kod kuće) u zamjenu 
za izvršeni rad od strane zaposlenika tokom referentnog perioda. Troškovi zaposlenika, također 
uključuju poreze i doprinose za socijalno osiguranje zadržane od strane jedinice, kao i obavezne i 
dobrovoljne doprinose na teret poslodavca. Uključene su nagrade, dopunske nagrade, trinaeste plaće (i 
slične dopunske nagrade), kao i plaćanja izvršena zaposlenicima u vezi sa otpuštanjem, smještajem, 
prijevozom, troškovima života i porodičnim dodacima, provizijama, naknadama za dežure, 
prekovremenim i noćnim radom itd. Plaćanja za agencijske radnike nisu uključena u troškove 
zaposlenika. 
 
Bruto operativni višak 
 
Bruto operativni višak je višak stvoren obavljanjem aktivnosti nakon što je izvršena naknada za 
uloženi faktor rada. Bruto operativni višak se izračunava iz dodane vrijednosti po faktorskim 
troškovima, kada se ona umanji za troškove zaposlenika. To je saldo koji ostaje na raspolaganju 
preduzeću, a koji mu dopušta da nadoknadi snabdijevače vlastitih fondova i dug, da plati poreze i 
konačno da finansira sva, ili dio, ulaganja u svoje investicije.  
 
Ukupne nabavke dobara i usluga 
 
Nabavke dobara i usluga uključuju vrijednost svih dobara i usluga nabavljenih tokom obračunskog 
perioda za preprodaju ili potrošnju u proizvodnom procesu, isključujući potrošnju kapitalnih dobara 
koja se registruje kao potrošnja fiksnog kapitala. Dobra i usluge koja su u pitanju mogu biti preprodata 
sa ili bez dalje dorade, potpuno iskorištena u proizvodnom procesu ili stavljena na zalihe. U ove 
nabavke uključeni su materijali koji direktno ulaze u proizvedena dobra (sirovi materijal, međufazni 
proizvodi, komponente), plus sitni alati i oprema koja ne spada u stalna sredstva. Također su uključeni 
i pomoćni materijali (maziva, voda, materijali za pakovanje, održavanje i popravke, kancelarijski 
materijali), kao i energetski proizvodi. U ovu stavku su uključene i nabavke materijala izvršene za 
proizvodnju vlastitih kapitalnih dobara. Usluge koje su plaćene tokom referentnog perioda su, također, 
uključene nezavisno od toga da li su industrijske ili nisu. U ovoj stavci su uključena i plaćanja za sav 
rad izvršen od strane trećih osoba u ime jedinice, uključujući i tekuće popravke i održavanje, 
instalacione radove i izradu tehničkih studija. Iznosi plaćeni za instaliranje kapitalnih dobara i 
vrijednost kapitalizovanih dobara se isključuju. Ukupne nabavke, također, uključuju sva plaćanja 
izvršena za neindustrijske usluge, kao što su naknade za pravne i računovodstvene usluge, naknade za 
korištenje patenata i licenci (kada one nisu kapitalizovane), premije osiguranja, troškovi sastanaka 
akcionara i upravljačkih tijela, doprinosi uplaćeni poslovnim i profesionalnim udruženjima, troškovi 
pošte, telefona i elektronskih komunikacija, transportne usluge za dobra i osoblje, troškovi reklame, 
provizije (kada nisu uključene u plaće i naknade), zakupnine, bankarski troškovi (isključujući plaćanje 
kamata), kao i sve druge poslovne usluge obezbijeđene preduzeću od strane trećih osoba. Uključuju se 
i usluge koje su transformisane i kapitalizovane od strane jedinice posmatranja kao proizvodnja 
investicija za vlastite potrebe. Rashodi koji se klasifikuju kao finansijski rashodi  u obliku kamata i 
dividendi se isključuju iz ukupnih nabavki dobara i usluga. Nabavke dobara i usluga se vrednuju po 
nabavnim cijenama, tj. u cijenama koje je kupac stvarno platio za proizvode, uključujući sve poreze 
minus subvencije na kupljene proizvode, a isključujući vrijednost svih poreza tipa PDV-a. Svi drugi 
porezi i carine na proizvode se stoga ne odbijaju pri vrednovanju nabavki dobara i usluga. Tretman 
poreza na proizvodnju nije relevantan pri vrednovanju nabavki dobara i usluga. 

Indikatori 
 
Ovi indikatori se računaju na osnovu izračunatih vrijednosti varijabli. 
 
Promet po zaposlenoj osobi  
 
Promet po zaposlenoj osobi dobija se dijeljenjem ukupno ostvarenog prometa sa ukupnim brojem 
zaposlenih osoba. Ovaj indikator izražava prodajnu sposobnost poslovnog subjekta određene 
djelatnosti. 
 
Dodana vrijednost po zaposlenoj osobi  
 
Dodana vrijednost po zaposlenoj osobi dobija se dijeljenjem ukupne dodane vrijednosti sa ukupnim 
brojem zaposlenih osoba. Ovaj indikator se koristi za mjerenje produktivnosti rada. 
 
Učešće dodane vrijednosti u vrijednosti proizvodnje 
 
Učešće dodane vrijednosti u vrijednosti proizvodnje dobija se dijeljenjem ukupne dodane vrijednosti 
sa ukupnom vrijednosti proizvodnje. 
 
Prosječni troškovi rada po zaposleniku  
 
Prosječni troškovi rada po zaposleniku dobijaju se dijeljenjem ukupnih troškova rada sa ukupnim 
brojem zaposlenika. Ovaj indikator prikazuje prosječne troškove zaposlenika u nekoj djelatnosti. 
 
Bruto operativna stopa  
 
Bruto operativna stopa predstavlja procentualno učešće bruto operativnog viška u prometu. 

